
samAsasUtra sarvopakAriNI TIkA

ಸಮಾಸಸೂತ್ರ ಸರ್ವೋಪಕಾರಿಣೀ ಟೀಕಾ

ಯದ್ವಾಗ್ವಿಭೂತಿರಮಲಾಖಿಲತತ್ತ್ವಜಾತಾ-
ನ್ನಾನಾದ್ಯ ತತ್ತ್ವಮಮಲಂ ಪರಿಬೋಧಯಂತೀ .

ಶ್ರೇಯಃ ಕರೋತಿ ಜಗತಾಂ ಭಗವಂತಮಾದ್ಯಂ
ತಂ ಶ್ರೀಮಹರ್ಷಿಕಪಿಲಂ ಪ್ರಭುಮಾನತೋಽಸ್ಮಿ .. 1..
ಉದ್ದಿಧೀರ್ಷುಸ್ತದುನ್ನೀತಸೂತ್ರತತ್ತ್ವಾರ್ಥಬುದ್ಧಯೇ .

ಸರ್ವೋಪಕಾರಿಣೀಂ ಕುರ್ವೇ ಟೀಕಾಂ ಗುಣವಶಂವದಃ .. 2..
ಅಥಾತ್ರಾನಾದಿಕ್ಲೇಶಕರ್ಮವಾಸನಾಸಮುದ್ರನಿಪತಿತಾನನಾಥದೀನಾನುದ್ದಿಧೀರ್ಷುಃ
ಪರಮಕೃಪಾಲುಃ ಸ್ವತಃಸಿದ್ಧತತ್ತ್ವಜ್ಞಾನೋ ಮಹರ್ಷಿರ್ಭಗವಾನ್ ಕಪಿಲೋ
ದ್ವಾವಿಂಶತಿಸೂತ್ರಾಣ್ಯುಪಾದಿಕ್ಷತ್ .ಸೂಚನಾತ್ ಸೂತ್ರಮಿತಿ ಹಿ ವ್ಯುತ್ಪತ್ತಿಃ .
ತತ ಏತೈಃ ಸಮಸ್ತತತ್ತ್ವಾನಾಂ ಸಕಲಷಷ್ಟಿತಂತ್ರಾರ್ಥಾನಾಂ ಚ
ಸೂಚನಂ ಭವತಿ .ಇತಶ್ಚೇದಂ ಸಕಲಸಾಂಖ್ಯತೀರ್ಥಮೂಲಭೂತಂ
ತೀರ್ಥಾಂತರಾಣಿ ಚೈತತ್ಪ್ರಪಂಚಭೂತಾನ್ಯೇವ .ಸೂತ್ರಷಡಧ್ಯಾಯೀ ತು
ವೈಶ್ವಾನರಾವತಾರಮಹರ್ಷಿಭಗವತ್ಕಪಿಲಪ್ರಣೀತಾ ಇಯಂ ತು ದ್ವಾವಿಂಶತಿಸೂತ್ರೀ
ತಸ್ಯಾ ಅಪಿ ಬೀಜಭೂತಾ ನಾರಾಯಣಾವತಾರಮಹರ್ಷಿಭಗವತ್ಕಪಿಲಪ್ರಣೀತೇತಿ
ವೃದ್ಧಾಃ . ತತ್ರಾದೌ ಪ್ರಥಮಸೂತ್ರತ್ರಯೇಣ ಸಕಲಪ್ರಪಂಚಮೂಲಭೂತಾನಿ
ಪಂಚವಿಂಶತಿತತ್ತ್ವಾನಿ ಸೂಚಯತಿ .ಅಷ್ಟೌ ಪ್ರಕೃತಯಃ .. 1 ..

ಷೋಡಶ ವಿಕಾರಾಃ .. 2 ..ಪುರುಷಃ .. 3 ..ಅಯಮರ್ಥಃ ಸಾಂಖ್ಯಸಿದ್ಧಾಂತೇ
ಪಂಚವಿಂಶತಿಸ್ತತ್ತ್ವಾನಿ . ತತ್ರ ಮೂಲಪ್ರಕೃತಿಃ ಮಹತ್ತತ್ತ್ವಂ ಅಹಂಕಾರಃ
ಶಬ್ದತನ್ಮಾತ್ರಾ ಸ್ಪರ್ಶತನ್ಮಾತ್ರಾ ರೂಪತನ್ಮಾತ್ರಾ ರಸತನ್ಮಾತ್ರಾ ಗಂಧತನ್ಮಾತ್ರಾ
ಚೇತ್ಯಷ್ಟೌ ಪ್ರಕೃತಯಃ ಸಂತಿ .ಅತ್ರ ತತ್ತ್ವಾಂತರಾರಂಭಕತ್ವಂ
ಪ್ರಕೃತಿತ್ವಂ ಅತಶ್ಚ ಮಹದಾದೀನಾಂ ಸಪ್ತಾನಾಂ ಪೂರ್ವಪೂರ್ವವಿಕೃತಿತ್ವೇಽಪಿ ನ
ಅತಿಃ ಲಕ್ಷಣಸಮನ್ವಯಾತ್ .ಪಂಚ ಬುದ್ಧೀಂದ್ರಿಯಾಣಿ ಪಂಚ ಕರ್ಮೇಂದ್ರಿಯಾಣಿ
ಮನಃ ಗಗನಪವನಜ್ವಲನಸಲಿಲಧರಣ್ಯಾಖ್ಯಾನಿ ಪಂಚ ಭೂತಾನಿ ಚೈತಾನಿ
ಷೋಡಶ ವಿಕಾರಾಃ ವಿಕೃತಯ ಏವ ನ ತತ್ತ್ವಾಂತಾರಾರಂಭಕಾಣಿ ಸರ್ವಂ ವಾಕ್ಯಂ
ಸಾವಧಾರಣಮಿತಿ ನ್ಯಾಯಾತ್ .ಪುರುಷಃ ಪಂಚವಿಂಶತಿತಮಂ ತತ್ತ್ವಂ .ಅಯಂ
ಚ ನ ಪ್ರಕೃತಿರ್ನ ವಿಕೃತಿಃ ತಾಭ್ಯಃ ಪೃಥಕ್ಕೃತ್ಯ ನಿರೂಪಣಾತ್ .ಅನೇನ

ಸಮಾಸಸೂತ್ರ ಸರ್ವೋಪಕಾರಿಣೀ ಟೀಕಾ

ಜಡತ್ವಪರಿಣಾಮಿತ್ವಕರ್ತೃತ್ವಾದಿಧರ್ಮವದ್ಭ್ಯಃ ಪ್ರಕೃತ್ಯಾದಿಭ್ಯಃ ಪುರುಷಸ್ಯ
ವೈಲಕ್ಷಣ್ಯಮಪಿ ಸೂಚಿತಂ ಭವತಿ ತಥಾ ಚ ಕಾರಿಕಾ .

ಮೂಲಪ್ರಕೃತಿರವಿಕೃತಿರ್ಮಹದಾದ್ಯಾಃ ಪ್ರಕೃತಿವಿಕೃತಯಃ ಸಪ್ತ .
ಷೋಡಶಕಸ್ತು ವಿಕಾರೋ ನ ಪ್ರಕೃತಿರ್ನ ವಿಕೃತಿಃ ಪುರುಷಃ ..ಇತಿ .

ನನ್ವೇತೇಭ್ಯೋಽತಿರಿಕ್ತಾ ಅನ್ಯೇಽಪಿ ಬಹವೋ ಘಟಪಟಾದಯಃ ಪದಾರ್ಥಾ
ದೃಶ್ಯಂತೇ
ತತ್ಕಥಮೇಷಾಮುಪಪತ್ತಿರತ ಆಹ .

ತ್ರೈಗುಣ್ಯಸಂಚಾರಃ .. 4 .. ತ್ರಿಗುಣ ಏವ ತ್ರೈಗುಣ್ಯಂ ಸತ್ತ್ವರಜಸ್ತಮಾಂಸಿ ತೇಷಾಂ
ಸಂಚಾರಃಮತ್ತಕಪೋತಕಂಠನ್ಯಾಯೇನ ಪ್ರತಿಕ್ಷಣಂ ವಿಲಕ್ಷಣಪರಿಣಾಮೋವರ್ತ್ತತ
ಇತಿ ಶೇಷಃ .ಅನೇನ ಮೂಲಪ್ರಕೃತಿಸ್ತ್ರಿಗುಣಾತ್ಮಿಕಾ ತ್ರಿತ್ವೇನ ಚ ಭೇದಬೋಧಕೇನ
ಗುಣಾಃ ಪರಸ್ಪರವಿರುದ್ಧಸ್ವಭಾವಾಃ ಪ್ರೀತ್ಯಪ್ರೀತಿವಿಷಾದಾತ್ಮಕಾಃ ಸಂಚಾರೇಣ ಚ
ಸಂಗತಸಮ್ಯಕ್ಚರಣಾರ್ಥಕೇನ ತೇಷಾಂ ನಿತ್ಯಸಭಾವಃ ಪುರುಷಾರ್ಥೇ ಜನನೀಯೇ
ಕಾರ್ಯಾನುಸಾರೇಣ ಪರಸ್ಪರಸಹಾಯತಾ ಚ . ತತಶ್ಚ ಪ್ರಕೃತೇರ್ಮಹದಾದೀನಾಂ
ಭೂತೇಭ್ಯಶ್ಚ ಘಟಪಟಾದಿಸಕಲಪದಾರ್ಥಾನಾಂ ತ್ರಿಗುಣಲಕ್ಷಣಪರಿಣಾಮಾದೇವ
ಸಂಸಿದ್ಧಿಃ ಕಾರ್ಯೋತ್ಪಾದಶ್ಚ ನಾಪೂರ್ವಃ ಕಿಂತ್ವಾವಿರ್ಭಾವಮಾತ್ರಂ ಸೂಕ್ಷ್ಮಕಾರಣರೂಪೇಣ
ಸ್ಥಿತಸ್ಯ ಸ್ಥೂಲಕಾರ್ಯಕ್ಷಮರೂಪೇಣ ವಿಪರಿಣಾಮ ಇತಿ ಸದ್ವ್ಯಾಪ್ತಿವಾದಶ್ಚ
ಇತ್ಯೇತೇ
ಸಿದ್ಧಾಂತಾಃ ಸಂಸೂಚಿತಾ ಭವಂತೀತಿ ಬೋಧ್ಯಂ ..

ನನು ಗುಣಾನಾಮನವರತಪರಿಣತಿಸ್ವಭಾವತ್ವಾತ್ ಕದಾಚಿದಪಿದೃಶ್ಯಜಾತಾದರ್ಶನಂ
ನ ಸ್ಯಾತ್ ತತಶ್ಚ ಪ್ರಲಯೋಚ್ಛೇದಃ ಸ್ಯಾದತ ಆಹ .ಪ್ರತಿಸಂಚರಃ .. 5 ..ಯಥಾ
ಸೃಷ್ಟಿಪ್ರಕ್ರಿಯಾನಿರ್ವಾಹಕಸ್ತ್ರಿಗುಣಪರಿಣಮಸ್ತಥಾ ಪ್ರತಿಸಂಚಾರಃ ಪ್ರತಿಕೂಲೋಪಿ
ವಿಪರಿಣಾಮೋಸ್ತಿ ತಥಾ ಚ ಪ್ರತಿಲೋಮಪರಿಣಾಮೇನ ತತ್ತತ್ಕಾರ್ಯಾಣಾಂ
ಸ್ವಸ್ವಕಾರಣೇ ಲಯೇ
ಜಾತೇ ತ್ರಿಗುಣಾಯಾಃ ಪ್ರಕೃತೇಃ ಸಾಮ್ಯಸ್ಥಿತಿರೇವ ಪ್ರಲಯ ಇತಿ ಸೂಚಿತಂ . ತದಾ
ಚ
ಸಮಾನಪರಿಣಾಮತ್ವೇನ ವೈಲಕ್ಷಣ್ಯಾನಾವಿರ್ಭಾವ ಇತಿ ಭಾವಃ ..
ಅಥಜಾಯಮಾನಸ್ಯ ಸುಖದುಃಖಾದೇರ್ವಿವೇಕಾರ್ಥಂ ತ್ರೈವಿಧ್ಯಂವಕ್ತುಮೇಕೇನಾದಾವಾಂತರಮಾಹ
.

ಅಧ್ಯಾತ್ಮಂ .. 6 ..ಆತ್ಮಾನಮಧಿಕೃತ್ಯೇತ್ಯಧ್ಯಾತ್ಮಂ ತದ್ದ್ವಿವಿಧಂ ಶಾರೀರಂ
ಮಾನಸಂ ಚೇತಿ ಶಾರೀರಂ ವಾತಪಿತ್ತಶ್ಲೇಷ್ಮವೈಷಮ್ಯನಿಮಿತ್ತಂ ಮಾನಸಂ
ಕಾಮಕ್ರೋಧಲೋಭಮೋಹೇರ್ಷ್ಯಾವಿಷಯವಿಶೇಷದರ್ಶನಾದರ್ಶನನಿಮಿತ್ತಂ .

ಏತದುಭಯಮಪಿ ಆಂತರೋಪಾಯಸಾಧ್ಯತ್ವಾದಧ್ಯಾತ್ಮಮಿತ್ಯುಚ್ಯತೇ ..

ಬಾಹ್ಯಭೇದದ್ವಯಮಾಹ ದ್ವಾಭ್ಯಾಂ .ಅಧಿಭೂತಂ .. 7

..ಮಾನುಷಪಶುಪಕ್ಷಿಸರೀಸೃಪಸ್ಥಾವರಾದಿಭೂತಾನ್ಯಧಿಕೃತ್ಯ
ತದಧಿಭೂತಮಿತ್ಯರ್ಥಃ ..
ಆಧಿದೈವಂ .. 8 ..ಯಕ್ಷರಾಕ್ಷಸವಿನಾಯಕಗ್ರಹಾದ್ಯಾವೇಶನಿಮಿತ್ತಮೇತತ್ .ಇದಂ
ದ್ವಯಮಪಿ ಬಾಹ್ಯೋಪಾಯಸಾಧ್ಯತ್ವಾದ್ಬಾಹ್ಯಮಿತ್ಯುಕ್ತಂ ..

ನನು ಸತ್ಸ್ವಪಿ ವಿಲಕ್ಷಣೇಷು ಬಹುಷು ಪದಾರ್ಥೇಷು ಪುರುಷಸ್ಯ
ತತ್ಸಂಬಂಧಾಭಾವಾತ್ ಕಥಂ ತತೋ ದುಃಖಮತಸ್ತತ್ಸಾಮಗ್ರೀಂ
ನಿರೂಪಯಿಷುರಾದೌ ಬುದ್ಧೀಂದ್ರಿಯಾಣ್ಯಾಹ .ಪಂಚಾಭಿಬುದ್ಧಯಃ .. 9 ..

ಅಭಿತೋಬುದ್ಧ್ಯಂತೇ ಜ್ಞಾಯಂತೇವಸ್ತೂನ್ಯಾಭಿರಿತ್ಯಭಿಬುದ್ಧಯಃಬುದ್ಧೀಂದ್ರಿಯಾಣಿ
ಚಕ್ಷುಃಶ್ರೋತ್ರಘ್ರಾಣರಸನತ್ವಗಾಖ್ಯಾನಿ ರೂಪಶಬ್ದಗಂಧರಸಸ್ಪರ್ಶಬೋಧಕಾನಿ ..

ಅನೇನ ಚ ಜ್ಞಾನದ್ವಾರಾಯೋಗಂ ದರ್ಶಯಿತುಂ ಕರ್ಮೇಂದ್ರಿಯಾಣ್ಯಾಹ .

ಪಂಚ ಕರ್ಮಯೋನಯಃ .. 10 ..ಪಂಚ ಇಂದ್ರಿಯಾಣಿ ಕರ್ಮಯೋನಯಃ
ಕರ್ಮಣಾಂ ವಚನಾದಾನವಿಹರಣೋತ್ಸರ್ಗಾನಂದಾನಾಂಯೋನಯಃ ಕಾರಣಾನಿ
ತಾನಿ ಚ
ವಾಕ್ಪಾಣಿಪಾದಪಾಯೂಪಸ್ಥಾಖ್ಯಾನಿ .ಅನೇನ ಕರ್ಮಣಾ ತತ್ತದ್ವಿಷಯಸಾನ್ನಿಧ್ಯೇನ
ತತ್ತತ್ಸಂಬಂಧಃ ಸೂಚಿತಃ ..
ಅಥಮಹದಹಂಕಾರಮನಸಾಮಧ್ಯವಸಾಯಾಭಿಮಾನಸಂಕಲ್ಪಾ ಅಸಾಧಾರಣ್ಯೋ
ವೃತ್ತಯಃ ತಾಭಿರ್ವಿನೇಂದ್ರಿಯದ್ವಾರಾ ವಿಷಯಗ್ರಹಾಸಂಭವಾತ್ ತೈಸ್ತದ್ಗ್ರಹೋಕ್ತ್ಯಾ
ತಾಸಾಂ ನಿರೂಪಿತಪ್ರಾಯತ್ವೇನ ತತ್ಸಾಧಾರಣೀ ವೃತ್ತಿರಾಹ .ಪಂಚ ವಾಯವಃ
.. 11 ..ಪಂಚಸಂಖ್ಯಾಕಾಃ ಪ್ರಾಣಾಪಾನಸಮಾನೋದಾನವ್ಯಾನಾಖ್ಯಾಃ ವಾಯವಃ
ಮಹದಹಂಕಾರಮನಸಾಂ ಸಾಧಾರಣವೃತ್ತಯಃ ಜೀವನಸಾಧನಾನಿ .

ತತ್ರ ಪ್ರಾಣೋ ನಾಸಾಗ್ರಹೃನ್ನಾಭಿಪಾದಾಂಗುಷ್ಠವೃತ್ತಿಃ
ಅಪಾನಃ ಕೃಕಾಟಿಕಾಪೃಷ್ಠಪಾಯುಪಾರ್ಶ್ವೋಪಸ್ಥವೃತ್ತಿಃ ಸಮಾನೋ
ಹೃನ್ನಾಭಿಸರ್ವಸಂಧಿವೃತ್ತಿಃ ಉದಾನೋ ಹೃತ್ಕಂಠತಾಲುಮೂರ್ದ್ಧಭ್ರೂಮಧ್ಯವೃತ್ತಿಃ
ವ್ಯಾನಸ್ತ್ವವೃತ್ತಿರಿತಿ ..

ಪಂಚಾನಮೌಪಯೋಗಮಾಹ .ಪಂಚ ಕರ್ಮಾತ್ಮಾನಃ .. 12 ..

ಭುಕ್ತಪೀತಾಹಾರಜಲಾದೇರಸರುಧಿರಾದೇಶ್ಚ ಯಥಾಯಥಂ ಪ್ರಾಪಣಮೇಷಾಂ
ಕರ್ಮ
ತದೇಕಾನುಮೇಯತ್ವೇನ ತತ್ಸ್ವರೂಪಾತ್ಮಕತಾ (?)ಇತ್ಯರ್ಥಃ .. 12..
ನನ್ವಸ್ತು ಜ್ಞಾನಕ್ರಿಯಾದ್ವಾರಾಮಹದಭಿಮಾನಸರ್ವಸಂಕಲ್ಪಾನಾಂವಿಷಯಯೋಗಿತ್ವಂ

ಪುರುಷಸ್ಯ ಸ್ವಪರಿಣಾಮಿತಯಾತನ್ನಘಟತೇ ಇತ್ಯಾಶಂಕಾಂವಿನಿವರ್ತಯಿಷುರಾಹ
.

ಪಂಚಪರ್ವಾವಿದ್ಯಾ .. 13 ..ಅನಾತ್ಮಸ್ವಾತ್ಮಖ್ಯಾತಿರವಿದ್ಯಾ ಸಾ
ಚ ವಿದ್ಯಾವಿರೋಧಿನೀ ಪಂಚಪರ್ವಾ ಭವತಿ ತಾನಿ ಚ ಪರ್ವಾಣಿ
ಅವಿದ್ಯಾಸ್ಮಿತಾರಾಗದ್ವೇಷಾಭಿನಿವೇಶಾಖ್ಯಾನಿ . ತಥಾ ಚಯದವಿದ್ಯಯಾ
ವಿಪರ್ಯಯೇಣಾವಧಾರ್ಯತೇವಸ್ತು ಅಸ್ಮಿತಾದಯಸ್ತತ್ಸ್ವಭಾವಾಸ್ತದಭಿನಿವಿಶಂತೇ
ತತಶ್ಚಾತ್ಮನೋ ವಿವೇಕೇನ ತತ್ಸಂಬಂಧ ಇತಿ ಭಾವಃ .. 13..
ಪಂಚಾಶದ್ಭೇದೇಶು ಪ್ರತ್ಯಯಸರ್ಗೇಷು ಪಂಚವಿಪರ್ಯಯಾ ನಿರೂಪಿತಾಃ
ಅಧುನಾ
ವಿಶಿಷ್ಟೇಷ್ವಷ್ಟಾವಿಂಶತಿಮಶಕ್ತಿಮಾಹ .ಅಷ್ಟಾವಿಂಶತಿಧಾಽಶಕ್ತಿಃ .. 14 ..

ಇಂದ್ರಿಯವಧಾ ಏಕಾದಶ ವುದ್ಧಿವಧಾಶ್ಚ ಸಪ್ತದಶ ಇತ್ಯೇತಾಃ ಅಶಕ್ತಯ ಉಚ್ಯಂತೇ
.

ಇಂದ್ರಿಯವಧಾಯಥಾ .

ಬಾಧಿರ್ಯಂ ಕುಷ್ಠತಾಽನ್ಧತ್ವಂ ಜಡತಾಽಜಿಘ್ರತಾ ತಥಾ .

ಮೂಕತಾಕೌಣ್ಯಪಂಗುತ್ವಕ್ಲೈಬ್ಯೋದಾವರ್ತಮಂದತಾಃ .ಇತಿ
ಬುದ್ಧಿವಧಾಸ್ತು ನವತುಷ್ಟೀನಾಮಷ್ಟಸಿದ್ಧೀನಾಂ ಚ ವಿಪರ್ಯಯಾದ್ಭವಂತಿ ತದಿತ್ಥಂ
ಜಾತಾ ಅಶಕ್ತಯೋಽಷ್ಟಾವಿಂಶತಿಧೇತಿ .. 14..

ಪ್ರಸಕ್ತೇ ತುಷ್ಟಿಸಿದ್ಧೀ ಏವಾಹ ದ್ವಾಭ್ಯಾಂ .ನವಧಾ ತುಷ್ಟಿಃ .. 15 ..ಯಥೋಕ್ತಂ .

ಆಧ್ಯಾತ್ಮಿಕ್ಯಶ್ಚತಸ್ರಃ ಪ್ರಕೃತ್ಯುಪಾದಾನಕಾಲಭಾಗ್ಯಾಖ್ಯಾಃ .
ಬಾಹ್ಯಾಃ ವಿಷಯೋಪರಮಾತ್ ಪಂಚ ನವ ತುಷ್ಟಯೋಭಿಹಿತಾಃ ..ಇತಿ
ಅಸ್ಯಾರ್ಥಃ ವಿವೇಕಸಾಕ್ಷಾತ್ಕಾರೋ ಹಿ ಪ್ರಕೃತಿಪರಿಣಾಮಭೇದಃ ತಂ ಚ ಸೈವ
ಕರೋತೀತಿ ಕೃತಂ ಧ್ಯಾನಾಭ್ಯಾಸೇನೇತಿ ಕೇನಚಿದುಪದಿಷ್ಟೇ ತತ್ರ ತುಷ್ಟಿಃ
ಪ್ರಕೃತ್ಯಾಖ್ಯಾ 1,ಅಥ ಪ್ರಕೃತೇಃ ಸರ್ವಾನ್ ಪ್ರತ್ಯವಿಶೇಷಾನ್ನ ಕೇವಲಂ ತತ
ಏವ ವಿವೇಕಸಾಕ್ಷಾತ್ಕಾರಃ ಕಿಂತು ಪ್ರವ್ರಜ್ಯಯೇತ್ಯುಪದಿಷ್ಟೇ ತುಷ್ಟಿರುಪಾದಾನಾಖ್ಯಾ
2,ಪ್ರವ್ರಜ್ಯಾಪಿ ಕಾಲವಿಶೇಷಣಾದರೇಣೈವ ವಿವೇಕಂ ಜನಯತ್ಯಲಮುತ್ತಪ್ತತಯಾ
ಇತ್ಯುಪದಿಷ್ಟೇ ತುಷ್ಟಿಃ ಕಾಲಾಖ್ಯಾ 3,ಭಾಗ್ಯೇನೈವವಿವೇಕಖ್ಯಾತಿರಿತಿ ತುಷ್ಟಿರ್ಭಾಗ್ಯಾಖ್ಯಾ
4,ಇತ್ಯೇತಾಶ್ಚತಸ್ರಃ ಪ್ರಕೃತಿವ್ಯತಿರಿಕ್ತಮಾತ್ಮಾನಮಧಿಕೃತ್ಯ ಜಾಯಂತ
ಇತ್ಯಾಧ್ಯಾತ್ಮಿಕ್ಯ ಉಚ್ಯಂತೇ .ವಿಷಯಾಃ ಶಬ್ದಸ್ಪರ್ಶರೂಪರಸಗಂಧಾಖ್ಯಾಃ
ಪಂಚ ತೇಷು ಅರ್ಜನರಕ್ಷಣಕ್ಷಯಭೋಗಹಿಂಸಾದೋಷದರ್ಶನಂ ತತಉಪರಮಾ
ವಿರತಯೋಽಪಿಪಂಚತೇಚಮಹದಹಂಕಾರಾದೀನನಾತ್ಮನಆತ್ಮನೋಭಿಮನ್ಯಮಾನಸ್ಯ
ವೈರಾಗ್ಯೇ ಸತ್ಯುತ್ಪದ್ಯಂತೇಽತೋ ಬಾಹ್ಯಾ ಉಚ್ಯಂತೇ . ಇಮಾಶ್ಚ ನವ
ಉಕ್ತವಿಪರ್ಯಯಾಃ

5 ಅಶಕ್ತಿಭಿಃ 28ಸಹ ದ್ವಿಚತ್ವಾರಿಂಶತ್ 42ಸಿದ್ಧಿಪರಿಪಂಥಿತ್ವಾದ್ಧೇಯಾಃ .. 15..
ಅಷ್ಟಧಾಸಿದ್ಧಿಃ .. 16 .. ತದ್ಯಥಾ
ಊಹಃ ಶಬ್ದೋಧ್ಯಯನಂ 3ದುಃಖವಿಘಾತಾಸ್ತ್ರಯಃ 6ಸುಹೃತ್ಪ್ರಾಪ್ತಿಃ 7
ದಾನಂಚ 8ಸಿದ್ಧಯೋಷ್ಟಾವಿತಿ ತತ್ರೋಪದೇಶಮಂತರೇಣ ತತ್ತ್ವಜ್ಞಾನಸ್ಯ
ಸ್ವಯಮೂಹಾದ್ಯಾ ಅಸಿದ್ಧಿಃ ಸಾ ಪ್ರಥಮಾ 1ಅನ್ಯದೀಯಶಾಸ್ತ್ರಪಾಠಮಾಕರ್ಣ್ಯ
ಜ್ಞಾನೋತ್ಪತ್ತೌ ಶಬ್ದಾಖ್ಯಾ ದ್ವಿತೀಯಾ 2ಅಧ್ಯಯನತಸ್ತತ್ತ್ವಜ್ಞಾನೇ
ತೃತೀಯಾ 3ಆಧ್ಯಾತ್ಮಿಕಾಧಿದೈವಿಕಾಧಿಭೌತಿಕದುಃಖತ್ರಯವಿಘಾತೇನ
ತತ್ತ್ವಜ್ಞಾನೇ ಜಾತೇ ಸಿದ್ಧಿತ್ರಯಂ 6ಜ್ಞಾನವತ್ಸುಹೃದೋ ಲಾಭೇನ
ತತ್ತ್ವಜ್ಞಾನೇ ಸುಹೃತ್ಪ್ರಾಪ್ತ್ಯಾಖ್ಯಾ ಸಪ್ತಮೀ 7ಧನಾದಿನಾರಾಧಿತೇ ಜ್ಞಾನಿನಿ
ತತ್ತ್ವಜ್ಞಾನೇಽಷ್ಟಮೀ 8ಅತ್ರ ದುಃಖವಿಘಾತರೂಪಾಣಾಂ ತಿಸೃಣಾಂ
ಸಿದ್ಧೀನಾಂ ಮುಖ್ಯತ್ವಮಿತರಾಸಾಂ ತದುಪಾಯತ್ವಾದ್ಗೌಣತ್ವಂ ಬೋಭ್ಯಂ .

ಪಂಚವಿಪರ್ಯಯಾದಾರಭ್ಯಾಷ್ಟಸಿದ್ಧಿಪರ್ಯಂತಮೇತೇ ಪ್ರತ್ಯಯಸರ್ಗಾಃ ತೇಷು
ಪ್ರಕೃತಿಪ್ರತ್ಯಯಾನ್ಯತಾಖ್ಯಾತಿಪ್ರೇಪ್ಸುಭಿರ್ದ್ವಿಚತ್ವಾರಿಂಶದಾದಿತೋ ಹೇಯಾಃ
ಸಿದ್ಧಯಸ್ತು
ಉಪಾದೇಯಾ ಇತಿ ತತ್ಸ್ವರೂಪವ್ಯಾಕ್ರಿಯಯೈವ ಸೂಚಿತಂ ಭವತಿ .. 16..

ಪ್ರತ್ಯಯಸರ್ಗಮಭಿಧಾಯ ಪ್ರಕೃತಿಸರ್ಗಮಾಹ .ದಶ ಮೂಲಿಕಾರ್ಥಾಃ .. 17 ..ದಶ
ಅರ್ಥಾಃ ಪದಾರ್ಥಾಃ ಮೂಲಿಕಾಃ ಸಂತಿ ಮೂಲಂ ಪ್ರಕೃತಿಃ ಪುರುಷಶ್ಚ
ತಾವಾಶ್ರಯತ್ವೇನ
ವಿದ್ಯೇತೇ ಯೇಷಾಂ ಅಥವಾ ಮೂಲಂ ಸ್ವಭಾವಃ ಸ ಪ್ರಯೋಜಕತ್ವೇನಾಸ್ತಿ
ಯೇಷಾಮಿತಿ ಮೂಲಿಕಾ
ಮೂಲಪ್ರಕೃತೌ ಪುರುಷೇ ಚ ವಿದ್ಯಮಾನಾ ಇತಿಯಾವತ್ ತಥಾ ಚ ರಾಜವಾರ್ತ್ತಿಕಂ
.

ಪ್ರಧಾನಾಸ್ತಿತ್ವಮೇಕತ್ವಮರ್ಥವತ್ತ್ವಮಥಾನ್ಯತಾ .

ಪಾರಾರ್ಥ್ಯಂ ಚ ತಥಾ ನೈಕ್ಯಂ ವಿಯೋಗೋಯೋಗ ಏವ ಚ ..

ಶೇಷವೃತ್ತಿರಕರ್ತ್ತೃತ್ವಂ ಮೌಲಿಕಾರ್ಥಾಃ ಸ್ಮೃತಾ ದಶ ..

ಅತ್ರೈಕತ್ವಮರ್ಥವತ್ತ್ವಂ ಪಾರಾರ್ಥ್ಯಂ ಪ್ರಧಾನೇ ಅನ್ಯತ್ವಂ ಪ್ರಕೃತ್ಯಪೇಕ್ಷಯಾ
ಅಕರ್ತೃತ್ವಂ ಬಹುತ್ವಂ ಪುರುಷೇ ಅಸ್ತಿತ್ವಂ ಯೋಗೋ ವಿಯೋಗಶ್ಚೋಭಯೋಃ .

ಶೇಷವೃತ್ತಿಃ
ಅಂಗಾಂಗಿಭಾವೇನ ಗುಣಾನಾಂ ವೃತ್ತಿಃ ಸ್ಥೂಲಸೂಕ್ಷ್ಮಶರೀರಯೋರಿತಿ .ಅತ್ರ
ಪ್ರಕೃತಿಪುರುಷಯೋಃ ಸಾಧರ್ಮ್ಯವೈಧರ್ಮ್ಯನಿರೂಪಣೇನ ದ್ವಯೋಃ ಪಾರ್ಥಕ್ಯೇನ
ಜ್ಞಾನಂ

sarvopakAriNI.pdf 5



ಸಮಾಸಸೂತ್ರ ಸರ್ವೋಪಕಾರಿಣೀ ಟೀಕಾ

ಪ್ರಕೃತಿಪುರುಷಾನ್ಯತಾಖ್ಯಾತಿಬೀಜಮಿತಿ ಸೂಚಿತಂ ಭವತಿ . ತಥಾ ಚೈತೇಷಾಂ
ಧರ್ಮಾಣಾಂ ತತ್ತತ್ಸ್ವಭಾವಭೂತತ್ವೇನ ಪ್ರಕೃತಿಸರ್ಗತಾವ್ಯವಹಾರ ಇತಿ .. 17..

ನನು ಬುದ್ಧ್ಯಾದಿಭಿರೇವ ತ್ರಿಗುಣಾತ್ಮಕೈಃ ಸಕಲಕಾರ್ಯಸಿದ್ಧೌ
ಕಿಮಧಿಕಪ್ರಕೃತ್ಯಂಗೀಕಾರೇಣ ಅತ ಆಹ .ಅನುಗ್ರಹಸರ್ಗಃ .. 18 ..ಬುದ್ಧ್ಯಾದಿಭಿಃ
ಸ್ವಕಾರ್ಯೇಽಹಂಕಾರಾದೌ ಜನಯಿತವ್ಯೇ ಪ್ರಕೃತೇರನುಗ್ರಹಸಹಾಯೋಪೇಕ್ಷ್ಯತೇ
ಅನ್ಯಥಾ ಬುದ್ಧಿಃ ಕ್ಷೀಣಾ ಸತೀ ನಾಲಮಹಂಕಾರಂ ಜನಯಿತುಮಿತಿ ಸಕಲೋಪಿ
ಸರ್ಗಸ್ತದನುಗ್ರಹಮೂಲಕ ಏವೇತ್ಯರ್ಥಃ .ಅಯಮೇವ ಪ್ರಕೃತ್ಯಾಪೂರ ಇತ್ಯುಚ್ಯತೇ
ತಥಾ ಚ ಪ್ರಕೃತ್ಯೈವಾಯಂ ಸರ್ಗೋ ನೇಶ್ವರೇಣ ನಾಪಿ ಬ್ರಹ್ಮೋಪಾದಾನೋ
ನಾಪ್ಯಕಾರಣೋ
ನೇಶ್ವರಾಧಿಷ್ಠಿತಪ್ರಕೃತಿತ ಇತಿ ಸೂಚ್ಯತೇ .. 18..

ತನ್ಮಾತ್ರಸರ್ಗಮಾಹ .ಚತುರ್ದಶವಿಧೋ ಭೂತಸರ್ಗಃ
.. 19 ..ದೇವತೈರ್ಯಗ್ಯೋನಮಾನುಷ್ಯಭೇದೇನ
ಭೂತಸರ್ಗಶ್ಚತುರ್ದಶಪ್ರಕಾರಕೋ ಭವತಿ . ತಚ್ಚೇತ್ಥಂ
ಬ್ರಾಹ್ಮಪ್ರಾಜಾಪತ್ಯೈಂದ್ರಪೈತ್ರಗಾಂಧರ್ವಯಾಕ್ಷರಾಕ್ಷಸಪೈಶಾಚಭೇದೇನಾಷ್ಟವಿಧೋ
ದೈವಃ ಪಶುಮೃಗಪಕ್ಷಿಸ್ಥಾವರಸರೀಸೃಪಭೇದೇನ ಪಂಚವಿಧಸ್ತೈರ್ಯಗ್ಯೋನ
ಏಕವಿಧೋ ಮಾನುಷ್ಯ ಇತಿ .. 19..

ನನು ಪುರುಷಾರ್ಥಶಿರೋಮಣೀಭೂತಮೋಕ್ಷತತ್ತ್ವಾಕಾಂಕ್ಷಾ ಸತಿ
ಬಂಧಸ್ವರೂಪಜ್ಞಾನ ಏವೋಪಪದ್ಯತೇಽತೋ ಬಂಧಾನೇವಾಹ . ತ್ರಿವಿಧೋ ಬಂಧಃ
.. 20

.. ವಿಪರ್ಯಯಾದತತ್ತ್ವಜ್ಞಾನಾಜ್ಜಾಯಮಾನೋ ಬಂಧಸ್ತ್ರಿವಿಧಃ . ಪ್ರಾಕೃತೋ
ವೈಕೃತೋ
ದಾಕ್ಷಿಣಶ್ಚೇತಿ . ತತ್ರ ಪುರುಷಧಿಯಾ ಪ್ರಕೃತ್ಯುಪಾಸನಂ ಪ್ರಾಕೃತೋ ಬಂಧಃ .
ತಥಾ ಭೂತೇಂದ್ರಿಯಾಹಂಕಾರಬುದ್ಧ್ಯುಪಾಸನಂ ವೈಕೃತಃ ಪುರುಷತತ್ತ್ವಮಜಾನತಃ
ಕೇವಲಮಿಷ್ಟಾಪೂರ್ತಕಾರಿಣೋದಾಕ್ಷಿಣಇತಿತ್ರಯಾಣಾಮಿತಿಪುರುಷಸ್ವರೂಪವೇದಕತ್ವಾಭಾವೇ
ಬಂಧಕತ್ವಂ .. 20..

ನನ್ವೇತದಜ್ಞಾನತ್ರಯನಿವೃತ್ತೌ ಕೀದೃಶೋಮೋಕ್ಷೋ ಜಾಯತ ಇತ್ಯಾಹ . ತ್ರಿವಿಧೋ
ಮೋಕ್ಷಃ .. 21 ..ಇಷ್ಟಾಪೂರ್ತಾದಿಕರ್ಮಸ್ವಸಾರತಾಂಪುರುಷಸ್ವರೂಪೋಪಲಬ್ಧೇರೇವ
ಸಾರತಾಂ ಬುದ್ಧ್ಯಮಾನಸ್ಯ ಪ್ರಥಮಃ ತತೋ ಭೂತೇಂದ್ರಿಯಾದಿಷ್ವಪಿ ವಿಕಾರತಾಂ
ತತಃ
ಪೃಥಗಾತ್ಮಾನಂ ಜಾನತಃ ಪ್ರಕೃತಿರೂಪಸ್ತೃತೀಯಃ .ಯದ್ಯಪಿ ಪ್ರಥಮದ್ವಿತೀಯೌ
ನ ತಾತ್ತ್ವಿಕಮೋಕ್ಷೌ ತಥಾಪ್ಯೈಕದೇಶಿಕಾನ್ಯತಾಖ್ಯತ್ಯಾ ತಾವದ್ಬಂಧಾಪಗಮೇನ

ಮೋಕ್ಷತ್ವವ್ಯವಹಾರ ಇತಿ ದ್ರಷ್ಟವ್ಯಂ .ಅತ್ರ ಬಂಧಮೋಕ್ಷಸಂಸಾರಾಃ
ಪ್ರಕೃತಾವೇವ ನ ಪುರುಷೇ ಸವಾಸನಕ್ಲೇಶಕರ್ಮಾಶಯಾನಾಮಪರಿಣಾಮಿನಿ
ಪುರುಷೇಽಸಂಭವಾತ್ತಥಾಚಭೃತ್ಯಜಯಪರಾಜಯಯೋಃಸ್ವಾಮಿನ್ಯುಪಚಾರಾತ್
ಪ್ರಕೃತಿಗತಾನಾಂಬಂಧಾದೀನಾಂಪುರುಷೇಉಪಚಾರಏವಭೋಗಾಪವರ್ಗಯೋಃ
ಪ್ರಕೃತಿಗತಯೋರಪಿ ವಿವೇಕಾಗ್ರಹಾತ್ ಪುರುಷಸಂಬಂಧಃ ಸುಸಾಧಿತೋ ಭವತಿ .

ಏವಂ ಚ ಧರ್ಮಜ್ಞಾನಾಜ್ಞಾನವೈರಾಗ್ಯಾವೈರಾಗ್ಯೈಶ್ವರ್ಯಾನೈಶ್ವರ್ಯೈಃ
ಸಪ್ತಭೀ ರೂಪೈಃ ಪ್ರಕೃತಿರ್ಭೋಗಾಪವರ್ಗರೂಪಪುರುಷಾರ್ಥಂ ಪ್ರತ್ಯಾತ್ಮಾನಂ
ಬಧ್ನಾತಿ ತತ್ತ್ವಜ್ಞಾನೇನ ವಿವೇಕಖ್ಯಾತ್ಯಾ ಏಕೇನ ರೂಪೇಣ ವಿಮೋಚಯತಿ
ಇತೀದೃಶಸ್ಯ ತತ್ತ್ವಜ್ಞಾನಸ್ಯಾಭ್ಯಾಸಾದಾದರನೈರಂತರ್ಯದೀರ್ಘಕಾಲಸೇವಿತಾತ್
ಸತ್ತ್ವಪುರುಷಾನ್ಯತಾಸಾಕ್ಷಾತ್ಕಾರಿ ಕೇವಲಂ ಜ್ಞಾನಮುತ್ಪದ್ಯತೇ ತೇನಾನಾದಿರಪಿ
ವಿಪರ್ಯಯವಾಸನಾಪ್ರತಿಬಧ್ಯತೇ ತತಶ್ಚಾಧ್ಯವಸಾಯಾಭಿಮಾನಸಂಕಲ್ಪಾಲೋಚನಾನಿ
ಅಂತರಾಣಿಬಾಹ್ಯಾಶ್ಚ ಸರ್ವೇ ವ್ಯಾಪಾರಾ ಆತ್ಮನಿ ಪ್ರತಿಷಿದ್ಧಾ ಭವಂತಿ ಅಯಮೇವ
ಮೋಕ್ಷ
ಇತಿ ಸಿದ್ಧಾಂತಃ .. 21..
ನನು ಪುರುಷಪ್ರಕೃತ್ಯಾದೀನಾಮಲಕ್ಷ್ಯಾಣಾಂ ಲಕ್ಷ್ಯಾಣಾಂ ಚ
ಘಟಪಟಾದೀನಾಮಖಿಲಪ್ರಮೇಯಾಣಾಂ ಲೌಕಿಕೈಃ ಕಥಮನುಭವೋ
ವಿಧೇಯೋಽತ
ಆಹ . ತ್ರಿವಿಧಂ ಪ್ರಮಾಣಂ .. 22 ..ಅಸಂದಿಗ್ಧಾವಿಪರೀತಾನಧಿಗತವಿಷಯಾ
ಚಿತ್ತವೃತ್ತಿರ್ಬೋಧಶ್ಚ ಪೌರುಷೇಯಃ ಫಲಂ ಪ್ರಮಾ ತಸ್ಯಾಃ ಕರಣಂ ಪ್ರಮಾಣಂ .

ತತ್ ತ್ರಿವಿಧಂ ಪ್ರತ್ಯಕ್ಷಾನುಮಾನಶಬ್ದಭೇದಾತ್ .ಏತೇನಾಧಿಕಾನ್ಯುಪಮಾನಾದೀನಿ
ನೈಯಾಯಿಕಾದ್ಯಭ್ಯುಪಗತಾನಿ ಪ್ರಮಾಣಾನಿ ಏಷ್ವೇವಾಂತರ್ಭವಂತೀತಿ
ನಾತಿರಿಕ್ತಾನ್ಯುಪಯುಜ್ಯಂತೇ . ತತ್ರಾರ್ಥಸನ್ನಿಕೃಷ್ಟಮಿಂದ್ರಿಯಂ ಪ್ರತ್ಯಕ್ಷಂ .

ವ್ಯಾಪ್ಯವ್ಯಾಪಕಭಾವಪಕ್ಷಧರ್ಮತಾಜ್ಞಾನಪೂರ್ವಕಮನುಮಾನಂ .

ಆಪ್ತವಚನಾದ್ವೇದಾದಿರೂಪಾಚ್ಛಬ್ದಮಿತಿ .ವಿಶೇಷತ ಏಷಾಂ
ಲಕ್ಷಣೋದಾಹರಣಾನ್ಯಾಕರಾದವಸೇಯಾನೀತಿ ಶಿವಂ .. 22..

ಏಕಸ್ಮಿಂಸ್ತ್ರಿಗುಣಾತ್ಮತತ್ತ್ವಯುತಿತೋ ಜಾತಾ ದ್ವಿಧಾ ಸಾಪ್ಯತೋ
ದ್ವಿತ್ವಂ ಪ್ರಾಪ್ಯ ಪ್ರಕಾಶಯತ್ಯವಿರತಂ ಭೋಗಾಪವರ್ಗೌ ಸ್ವತಃ .
ಇತ್ಯೇವಂ ಪರಿಸೂಚಯನ್ಮತಿಮತಾಂಮೋಹಾಪಹಂ ಕಾಪಿಲಂ
ಸೂತ್ರಾಣಾಮಮಲಂ ದ್ವಿಕದ್ವಯಮಿದಂ ಜೀಯಾಚ್ಚಿರಂ ಚೇತಸಿ ..

ಇತಿ ಸರ್ವೋಪಕಾರಿಣೀ ಸಂಕ್ಷಿಪ್ತಕಾಪಿಲಸೂತ್ರವೃತ್ತಿಃ ಸಮಾಪ್ತಾ ..
Encoded and proofread by Dhaval Patel drdhaval2785 at gmail.com

